წინადადებები საქართველოს პარლამენტს (30)

იუსტიციის სამინისტრო - სასჯელაღსრულების ნაწილი
1. პატიმრობის კოდექსში, ცვლილების შეტანის გზით, განისაზღვროს, რომ პენიტენციურ დაწესებულებებში დისციპლინური სამართალწარმოება ჩატარდეს მხოლოდ ზეპირი მოსმენით;
2. შევიდეს ცვლილება პატიმრობის კოდექსში და განსაკუთრებული რისკის დაწესებულებაში მოთავსებულ მსჯავრდებულებს მიეცეთ ვიდეოპაემნით სარგებლობის უფლება;
3. პატიმრობის კოდექსით განისაზღვროს ბრალდებულების 4 კვ.მ.-ის მინიმალური საცხოვრებელი ფართით უზრუნველყოფის ვალდებულება; გამოძიების ინტერესების გათვალისწინებით, მათ ასევე მიეცეთ ხანგრძლივი პაემნით სარგებლობის უფლება;

იუსტიციის სამინისტრო - კანონშემოქმედება 
4. საქართველოს საკონსტიტუციო სასამართლოს გადაწყვეტილების შესაბამისად განისაზღვროს ირიბი ჩვენებების დასაშვებობის/გამოყენების მკაფიო საფუძვლები; 

გენერალური პროკურატურა 
5. შეიცვალოს სისხლის სამართლის საპროცესო კოდექსის 104-ე მუხლის 1-ლი ნაწილის მე-2 წინადადება და გაუმჟღავნებლობის ვალდებულება არ გავრცელდეს ბრალდებულსა და მის ადვოკატზე; 
6. სახელმწიფო ინსპექტორის სამსახურისთვის მიკუთვნებული დანაშაულის სხვა საგამოძიებო უწყებისთვის გადაცემის დისკრეცია შეეზღუდოს მთავარ პროკურორს;
7. საქართველოს პარლამენტის რეგლამენტის შესაბამისად, შეიქმნას კომიტეტის სამუშაო ჯგუფი სისხლის სამართლის პროცესში საერთო სასამართლოების სამართალწარმოებაში არსებული პრობლემების[footnoteRef:1] დეტალურად შესასწავლად და შესაბამისი საკანონმდებლო ცვლილებების დასაკონკრეტებლად და დასაზუსტებლად; [1:  გამამტყუნებელი განაჩენით პირის ცნობა დამნაშავედ ერთდროულად ზოგადი და სპეციალური მუხლებით; განაჩენის დასაბუთებულობა; დაუშვებელი მტკიცებულების მითითების საკითხი განაჩენში; საქმის დროულად განხილვა სააპელაციო სასამართლოში; სისხლისსამართლებრივი დევნის შეწყვეტა ქმედების დეკრიმინალიზაციისას; ] 


შინაგან საქმეთა სამინისტრო
8. „პოლიციის შესახებ“ საქართველოს კანონში შევიდეს ცვლილება, რომლითაც სავალდებულო გახდება სპეციალური საპოლიციო კონტროლის განხორციელების მიზნისა და საფუძვლის შესახებ დასაბუთების წარმოდგენის ვალდებულება მინისტრის წერილობით განკარგულებაში;
9. უზრუნველყოს ,,საერთაშორისო დაცვის შესახებ“ საქართველოს კანონში ცვლილებების შეტანა. კერძოდ, კანონიდან ამოღებულ იქნას მე-7 მუხლის მეოთხე პუნქტი, რომელიც წინააღმდეგობაშია ,,ლტოლვილთა შესახებ“ ჟენევის 1951 წლის კონვენციასთან;
10. განხორციელდეს ცვლილებები „სახანძრო უსაფრთხოების წესებისა და პირობების შესახებ“ ტექნიკური რეგლამენტის შეუსრულებლობასთან დაკავშირებული სამართალდარღვევებისათვის  სანქციების გასამკაცრებლად;

იურიდიული დახმარების სამსახური
11. „იურიდიული დახმარების შესახებ“ საქართველოს კანონში განხორციელდეს ცვლილებები და დამატებები, რომლის თანახმად, განსაზღვრული იქნება, რომ გასაძევებელი უცხოელი  უზრუნველყოფილი იყოს სახელმწიფოს ხარჯზე სათანადო სამართლებრივი დახმარებით; 

12. „იურიდიული დახმარების შესახებ“ საქართველოს კანონში განხორციელდეს ცვლილებები და დამატებები და პენიტენციურ დაწესებულებაში მოთავსებულ პირთათვის განისაზღვროს იურიდიული დახმარების მიღების შესაძლებლობა საკონსტიტუციო სამართალწარმოებისას; 

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო 
13. უზრუნველყოს „ფსიქიატრიული დახმარების შესახებ“ საქართველოს კანონში შესაბამისი ცვლილების განხორციელება, რათა მკაფიოდ განისაზღვროს საჩივრების განხილვის პროცედურა და ფსიქიატრიული დახმარების მიწოდების ზედამხედველობისა და პაციენტთა უფლებების დაცვის მონიტორინგის ჰოსპიტალგარე ზედამხედველობის/მონიტორინგის განხორციელების საფუძვლები;
14. შევიდეს ცვლილებები „ფსიქიატრიული დახმარების შესახებ“ საქართველოს კანონში და განისაზღვროს ქიმიური შეზღუდვის განმარტება, საგამონაკლისო წესით მისი გამოყენების სამართლებრივი საფუძვლები და პროცედურა, ასევე დადგინდეს საქართველოს შრომის, ჯანმრთელობისა და სოციალური დაცვის მინისტრის ბრძანებით ქიმიური შეზღუდვის დეტალური ინსტრუქციის დამტკიცების ვალდებულება;
15. შევიდეს ცვლილებები „ფსიქიატრიული დახმარების შესახებ“ საქართველოს კანონის მე-16 მუხლში და განისაზღვროს ფიზიკური შეზღუდვის მაქსიმალური ხანგრძლივობა, ფიზიკური შეზღუდვის შესახებ სპეციალურ რეესტრში (სპეციალურ ჟურნალში) ჩანაწერის გაკეთების ვალდებულება, რა მოთხოვნებს უნდა აკმაყოფილებდეს სპეციალიზებული საიზოლაციო პალატა, ფიზიკური შეზღუდვის პროცესში ვიდეომეთვალყურეობის სისტემის გამოყენებასთან დაკავშირებული საკითხები და ფიზიკური შეზღუდვის დასრულების შემდეგ პერსონალის პაციენტთან გასაუბრების და გასაჩივრების უფლების შესახებ ინფორმირების ვალდებულება;
16. შევიდეს ცვლილებები „ფსიქიატრიული დახმარების შესახებ“ საქართველოს კანონის მე-16 მუხლში და განისაზღვროს, რომ ფორმალურად ნებაყოფლობით მკურნალობაზე მყოფ პაციენტთა მიმართ, როგორც წესი, არ უნდა იქნას გამოყენებული ფიზიკური შეზღუდვის საშუალება, მაგრამ თუ არსებობს ფიზიკური შეზღუდვის უკიდურესი აუცილებლობა, დაუყოვნებლივ უნდა იქნას ინიცირებული პაციენტის სტატუსის (ნებაყოფლობითი/არანებაყოფლობითი) გადახედვის სამართლებრივი პროცედურა;

გარემოს დაცვისა და სოფლის მეურნეობის სამინისტრო 
17. განხორციელდეს ცვლილებები ადმინისტრაციულ სამართალდარღვევათა კოდექსში გარემოს დაცვის სფეროში ჩადენილი სამართალდარღვევებისათვის  სანქციების გასამკაცრებლად;

პერსონალურ მონაცემთა დაცვის ინსპექტორი/სახელმწიფო ინსპექტორი
18. [bookmark: _GoBack] „პერსონალურ მონაცემთა დაცვის შესახებ“ საქართველოს კანონში განხორციელდეს ცვლილებები, რომლებიც მოემსახურება ინფორმაციის თავისუფლებასა და პერსონალურ მონაცემთა დაცვას შორის სამართლიანი ბალანსის დამყარებას. კერძოდ, ხელმისაწვდომი გახდეს საჯარო დაწესებულებებში დაცული, მაღალი საზოგადოებრივი ინტერესის მქონე, ყოფილი და მოქმედი თანამდებობის პირებისა და თანამდებობებზე წარდგენილი კანდიდატების განსაკუთრებული კატეგორიის მონაცემები, რომლებიც დაკავშირებულია აღნიშნული პირების მიერ სამსახურებრივი უფლებამოსილებების განხორციელებასთან;
19. სახელმწიფო ინსპექტორის სამსახურს მიეცეს დამოუკიდებლად, პროკურატურის სავალდებულო მითითების გარეშე საგამოძიებო მოქმედებების ჩატარების შესაძლებლობა;

განათლების, მეცნიერების, კულტურისა და სპორტის სამინისტრო
20. დროულად განხორციელდეს საკანონმდებლო ცვლილებები კულტურული მემკვიდრეობის ძეგლზე სამუშაოების ჩატარებისა და მისი მოვლა-პატრონობის წესების დარღვევაზე ყველა მესაკუთრის მიმართ თანაბარი მოპყრობის უზრუნველსაყოფად და პასუხისმგებლობა გავრცელდეს ყველას, მათ შორის ყველა რელიგიური კონფესიის საკუთრებაში არსებულ ობიექტზე;
21. საკანონმდებლო დონეზე გაიწეროს ზოგადსაგანმანათლებლო დაწესებულებებში ბავშვთა მიმართ სხეულებრივი დასჯის აკრძალვის პრინციპის დაცვის ვალდებულება;

საჯარო სამსახურის ბიურო 
22.  „საჯარო სამსახურის შესახებ“ საქართველოს კანონით განისაზღვროს ადგილობრივი თვითმმართველობების მიერ დაფუძნებულ არასამეწარმეო (არაკომერციულ) იურიდიულ პირებში ვაკანტური თანამდებობის კონკურსის წესით დაკავების პროცედურა;

უშუალოდ პარლამენტის მიერ განსახილველი საკითხები
23. დისკრიმინაციასთან ბრძოლის შესახებ კანონმდებლობაში შეიტანოს ცვლილებები იმგვარად, რომ უარი გონივრულ მისადაგებაზე გათვალისწინებული იყოს როგორც დისკრიმინაციის ფორმა;
24. უზრუნველყოს გაეროს შშმ პირთა უფლებების შესახებ კონვენციის ფაკულტატური ოქმის რატიფიცირება;
სასამართლოს თემატიკა 
25. გატარდეს იუსტიციის უმაღლესი სკოლის მომწესრიგებელი კანონმდებლობის რეფორმა და უზრუნველყოფილ იქნას სკოლის ინსტიტუციური დამოუკიდებლობა და ავტონომიური კომპეტენციების მინიჭება; 
26. განხორციელდეს მოსამართლეთა შერჩევა-დანიშვნის პროცესის რეფორმირება, რათა კრიტერიუმები გაიწეროს ობიექტურ საწყისებზე, უზრუნველყოფილ იქნას გამჭვირვალობა და გაუქმდეს მოსამართლეთა გამოსაცდელი ვადით დანიშვნის წესი;
27. განხორციელდეს სასამართლოს (კოლეგიის, პალატის) თავმჯდომარეთა არჩევის წესის რეფორმირება და ინდივიდუალურ მოსამართლეებს მიენიჭოთ თავმჯდომარეთა არჩევის უფლებამოსილება; 
28. კანონით განისაზღვროს იუსტიციის უმაღლესი საბჭოს ვალდებულება, მიიღოს მოსამართლეთა გადატვირთულობის შესაფასებელი წესი და მეთოდოლოგია;
29. კანონით, ნათელი და განჭვრეტადი საფუძვლებით განისაზღვროს მოსამართლეთა დისციპლინური პასუხისმგებლობა;
30. კანონით განისაზღვროს სათადარიგო მოსამართლის სავალდებულო დანიშვნის ვალდებულების დროითი ელემენტი და ასეთად მიჩნეულ იქნას არსებითი განხილვის სხდომის მოსამართლის მიერ განხილვის დაწყება.

